
	Ընթացիկ իրավիճակը, իրավական ակտի ընդունման անհրաժեշտությունը
	Նախագծի ընդունումը պայմանավորված է «Կուսակցությունների մասին» ՀՀ սահմանադրական օրենքի 27-րդ հոդվածի 7-րդ մասի պահանջով, համաձայն որի՝ կուսակցության հաշվետվության հրապարակման և ներկայացման կարգը (ներառյալ` հաշվետվության ձևը) սահմանում է Հայաստանի Հանրապետության կառավարությունը: Մինչ այդ «Կուսակցությունների մասին» ՀՕ-410-Ն Հայաստանի Հանրապետության օրենքի համաձայն՝ կուսակցության հաշվետվության հրապարակման և ներկայացման կարգը (ներառյալ` հաշվետվության ձևը) սահմանում էր պետական լիազոր մարմինը:
	Համաձայն «Կուսակցությունների մասին» ՀՀ սահմանադրական օրենքի 27-րդ հոդվածի՝ կուսակցությունը պարտավոր է յուրաքանչյուր տարի` հաշվետու տարվան հաջորդող մարտի 25-ից ոչ ուշ, զանգվածային լրատվության միջոցներով հրապարակել հաշվետու տարվա ընթացքում կուսակցության ֆինանսական միջոցների աղբյուրների և ծախսերի, ինչպես նաև գույքի մասին հաշվետվությունը և օրենքով նախատեսված դեպքերում դրա վերաբերյալ աուդիտորական եզրակացությունը, ինչպես նաև սահմանված կարգով այն տեղադրել Հայաստանի Հանրապետության հրապարակային ծանուցումների պաշտոնական ինտերնետային կայքում: Կուսակցությունն իր հաշվետվությունը զանգվածային լրատվության միջոցով հրապարակելուց և Հայաստանի Հանրապետության հրապարակային ծանուցումների պաշտոնական ինտերնետային կայքում տեղադրելուց հետո պարտավոր է հաշվետու տարվան հաջորդող ապրիլի 1-ից ոչ ուշ հաշվետվությունը և դրա հրապարակման փաստը վկայող ապացույցը ներկայացնել Կենտրոնական ընտրական հանձնաժողովի վերահսկիչ-վերստուգիչ ծառայություն: 
	 





	Առաջարկվող կարգավորման բնույթը
	Հաշվի առնելով վերոշարադրյալը` անհրաժեշտություն է առաջացել մշակելու «Կուսակցությունների ֆինանսական հաշվետվությունների հրապարակման և ներկայացման կարգը, ինչպես նաև հաշվետվության ձևը հաստատելու մասին» Հայաստանի Հանրապետության կառավարության որոշման նախագիծը:

	
	Ակնկալվող արդյունքը
	Նախագծի ընդունման արդյունքում կուսակցությունները հնարավորություն կունենան «Կուսակցությունների մասին» ՀՀ սահմանադրական օրենքի 27-րդ հոդվածի 7-րդ մասի պահանջներին համապատասխան ներկայացնել և հրապարակել իրենց ֆինանսական հաշվետվությունները Հայաստանի Հանրապետության կառավարության կողմից սահմանված նոր կարգով:

	«Կուսակցությունների ֆինանսական հաշվետվությունների հրապարակման և ներկայացման կարգը, ինչպես նաև հաշվետվության ձևը հաստատելու մասին» Հայաստանի Հանրապետության կառավարության որոշման նախագծի ընդունման կապակցությամբ Հայաստանի Հանրապետության այլ իրավական ակտերի ընդունման անհրաժեշտություն չի առաջանում, և այն համապատասխանում է միջազգային պայմանագրերով ստանձնած պարտավորություններին:

	«Կուսակցությունների ֆինանսական հաշվետվությունների հրապարակման և ներկայացման կարգը, ինչպես նաև հաշվետվության ձևը հաստատելու մասին» Հայաստանի Հանրապետության կառավարության որոշման նախագծի ընդունման դեպքում պետական կամ տեղական ինքնակառավարման մարմնի բյուջեում ծախսերի և եկամուտների էական ավելացում կամ նվազեցում չի առաջանում: 
